
PERBANDINGAN ANTARA FONOLOGI DAN LEKSIKAL DIALEK UTARA 

DENGAN DIALEK CHAROK KUDONG DI KEDAH, MALAYSIA 

 

Oleh 

 

ZULIANA BINTI ZUBIR 

 

December 2014 

 

 

Pengerusi : Prof Madya Raja Masittah Binti Raja Ariffin, PhD 

Fakulti : Bahasa Moden dan Komunikasi 

 

 

Kajian ini berusaha membandingkan fungsi fonologi dan leksikal dialek Utara (DU) 

dan dialek Charok Kudong (DCK) di Kedah. Kajian ini juga mengemukakan tiga 

objektif utama. Pertama adalah untuk menjelaskan inventori fonem dan penyebarannya 

dalam kedua-dua dialek. Objektif kedua pula adalah untuk membandingkan proses 

fonologi yang berlaku dalam kedua-dua dialek berdasarkan Teori Fonologi Generatif. 

Manakala, dalam objektif ketiga kajian ini pula adalah untuk menghuraikan 

penggunaan kata leksikal dan hubungan makna di antara kedua-dua dialek. Metodologi 

kajian yang digunakan oleh pengkaji adalah berdasarkan kepada beberapa kaedah iaitu 

kaedah lapangan, kepustakaan, tinjauan dan pengumpulan data berdasarkan beberapa 

pendekatan. Responden untuk kajian ini terdiri daripada 15 responden dari Kampung 

Bukit Jambul dan 15 responden lagi dari Kampung Charok Kudong. Data kajian 

diperoleh melalui temu bual, borang soal selidik dan data mentah yang dianalisis 

berdasarkan teori Fonologi Generatif dan teori Medan Makna. Dapatan kajian 

menunjukkan bahawa terdapat perbezaan fonem dan rumus dalam kedua-dua dialek 

yang dikaji. Di samping itu, kajian ini juga mendapati wujudnya perkaitan makna 

antara kata leksikal dalam kedua-dua dialek.  

Abstract of thesis presented to the Senate of Universiti Putra Malaysia in fulfilment of 

the requirements for the degree of Master of Arts 

 

 

COMPARISON BETWEEN PHONOLOGY AND LEXICAL OF NORTHERN 

DIALECT WITH CHAROK KUDONG DIALECT IN KEDAH, MALAYSIA 

 

By 

 

ZULIANA BINTI ZUBIR 

 

Disember 2014 

 

 

Chairman : Prof Madya Raja Masittah Binti Raja Ariffin, PhD 

Faculty : Modern Languages and Communication 

 

 

This study sought to compare the function of phonological and lexical Northern dialect 

(DU) and Charok Kudong dialect (DCK) in Kedah. This study also presents three 

major objectives. First is to explain and spread in the proper phoneme inventory of 

both dialects. The second objective is to compare the phonological processes that occur 

in the two dialects based on the Theory of Generative Phonology. Meanwhile, the third 

objective of this research is to describe the use of the word lexical meaning and 

relationship between the two dialects. The methodology used by the researchers is 

based on several methods of field methods, literature, surveys and data collection 

based on a number of approaches. Respondents for this study consisted of 15 

respondents from Kampung Bukit Jambul and 15 respondents from Kampung Charok 

Kudong. Data was collected through interviews, questionnaires and the raw data were 

analyzed based on the theory of Generative Phonology and Semantic field theory. The 

results showed that there are difference phoneme and formulas in both dialects studied. 

In addition, this study also found that there is relationship between words lexical 

meaning in both dialects. 

BAB I 

 

 

PENDAHULUAN 

 

 

Pengenalan 

 

Bahasa merupakan alat perhubungan yang penting dalam kehidupan manusia seharian 

pada masa dahulu sehingga sekarang. Bahasa juga terdiri daripada sekumpulan dialek. 

Melalui bahasalah manusia dapat berinteraksi antara satu sama lain dan dapat 

melahirkan perasaan, pendapat, keinginan dan sebagainya. Menurut Simanjuntak 

(1980) bahasa adalah satu struktur yang unik yang terdiri daripada bunyi ucapan yang 

dipilih dan disusun secara sewenang-wenangnya untuk digunakan sebagai alat 

perhubungan manusia seharian. 

 

Tanpa bahasa, manusia tidak dapat berhubung dengan baik antara satu sama lain. Ada 

kemungkinan juga bahasa isyarat boleh digunakan tetapi bahasa isyarat menjadi sukar 

diterima atau disampaikan jika seseorang itu tidak memahami bahasa isyarat  yang 

disampaikan. Oleh yang demikian, untuk berhubung antara satu sama lain bagi 

manusia normal sifatnya maka bahasa memainkan peranan penting. Tanpa bahasa, 

sesuatu maklumat sukar disampaikan atau mendapat maklum balas. Setiap bahasa ada 

variasi atau kelainan yang tersendiri. 

 

Di Malaysia, konsep dialek ini secara umumnya dikaitkan dengan ragam pertuturan 

yang didasarkan pada daerah atau kawasan pertuturannya sendiri. Selain itu, pada suatu 

ketika dahulu, istilah bahasa daerah atau loghat daerah digunakan (Nik Safiah Karim 

1965). 

 

Sebenarnya, istilah dialek berasal dari perkataan Yunani “Dialektos” iaitu „Manner of 

Speech‟ yang pada mulanya digunakan dalam hubungannya dengan bahasa Yunani itu 

sendiri (Ayatrohaedi 1979:1). 

 

Banyak bahasa yang merangkumi dialek-dialek daripada bahasa tersebut menggunakan 

nama negeri dan daerah kumpulan penutur. Contohnya di Semenanjung Malaysia 

terdapat dialek Perlis, Kedah, Pulau Pinang, Perak, Johor, Pahang, dan banyak lagi 

mengikut kawasan atau negeri. Pembahagiaan ini bukanlah semata-mata kerana 

sempadan politik tetapi dengan merujuk kepada perbezaan dari pelbagai aspek bahasa. 

Di samping itu, terdapat juga dialek suku kaum terutamanya di Malaysia Timur. Dialek 

yang pelbagai ini pula wujud disebabkan oleh beberapa faktor seperti faktor geografi, 

politik, penjajahan, perdagangan, masa dan seumpamanya (Abdul Hamid Mahmood, 

1982: 339). 

 

Dialek daerah juga merupakan satu kelainan daripada satu bahasa yang terbit daripada 

perbezaan aspek pengucapan sekumpulan penutur tersebut yang dipengaruhi oleh alam 

sekitarnya (Asmah Haji Omar, 1985:25). Dialek sosial pula merujuk kepada kelas 

sosial dan tingkat pendidikan penuturnya. 

 

Dialek Melayu adalah satu bentuk bahasa yang digunakan oleh orang Melayu untuk 

berkomunikasi antara satu sama lain. Dialek Melayu boleh dibahagikan kepada tiga 

kumpulan, iaitu dialek Melayu berdasarkan seketika atau masa, masyarakat, daerah 

atau kedudukan. 

 

Selain itu, dialek Melayu mempunyai bentuk tertentu yang dituturkan dalam kawasan 

tertentu dan berlainan daripada bentuk standard, baik dari segi fonologi serta 

tatabahasa atau penggunaan kata-kata tertentu, tetapi kelainan tersebut tidak besar 

untuk dianggap sebagai bahasa yang lain. 

 

Dengan demikian dialek kerap dianggap sebagai “non standard” atau “substandard” 

yang wujud di luar sesuatu bahasa. Anggapan ini timbul kerana dialek dikategorikan 

sebagai sesuatu bentuk bahasa yang berstatus rendah dan bersifat kedesaan. Istilah 

„dialek‟ lazimnya dikaitkan dengan bentuk bahasa yang dituturkan oleh penduduk yang 

tinggal di kawasan terpencil di dunia yang tidak mempunyai bentuk tulisannya. Dialek 

dianggap sebagai satu bentuk yang menyimpang daripada bentuk bahasa yang betul 

atau standard. Demikian pengertian dan huraian tentang dialek menurut Chambers dan 

Trudgill (1990:3). 

 

Pada umumnya, dialek ialah satu bentuk bahasa yang substandard, berstatus rendah 

dan bersifat kedesaan. Dialek juga dikaitkan dengan masyarakat tani, kelas pekerja 

atau golongan lain yang tidak bertaraf tinggi. Dialek lazimnya dikaitkan dengan bentuk 

bahasa yang dituturkan oleh penduduk yang tinggal di kawasan terpencil. Dialek 

dianggap sebagai bentuk yang menyimpang daripada sesuatu yang norma, iaitu satu 

persimpangan daripada bentuk bahasa yang betul atau standard (Chambers dan 

Trudgill, 1990:3). 

 

Selain dialek, aspek fonologi juga diberikan keutamaan dalam kajian ini dengan 

merujuk kepada Fonologi Generatif (FG). Fonologi merupakan satu bidang linguistik 

yang mengkaji sistem bunyi yang mempunyai fungsi tertentu dalam sesuatu bahasa. 

Bagi memudahkan pemerian sistem bunyi atau fonologi ini maka satu unit nahu yang 

dinamakan fonem telah diwujudkan. Manusia sebenarnya telah mengenal hakikat 

fonem sejak mereka mula pandai membentuk sistem ejaan. Sejak daripada itu, manusia 

telah mula mengkaji lambang-lambang yang digunakan untuk mendeskripsikan bunyi 

bahasa tersebut sehinggalah ke peringkat kajian secara saintifik. Hasilnya muncullah 

pelbagai teori dan aliran linguistik yang cuba menghuraikan dan memperjelaskan 

aspek-aspek fonologi yang berlaku. 

 

 

Oleh itu, kajian ini akan membincangkan beberapa aspek fonologi dialek utara (DU) 

yang dituturkan di Kampung Bukit Jambul dan dialek Charok Kudong (DCK) yang 

dituturkan di Kampung Charok Kudong di kawasan Pendang, Kedah. Aspek yang 

dibincangkan ialah inventori fonem dan proses fonologi yang melibatkan teori 

Fonologi Generatif. Selain itu, kajian ini juga membincangkan aspek leksikal yang 

menerapkan penggunaan teori medan makna. 

 

 

Latar belakang kajian 

 

Dalam konteks kajian ini, pengkaji telah memilih dua buah kampung yang mempunyai 

kelainan dialek walaupun berada di kawasan yang sama, iaitu di kawasan Pendang, 

Kedah. Negeri Kedah yang juga dikenali sebagai Kedah Darul Aman merupakan salah 

satu daripada 14 negeri yang membentuk Persekutuan Tanah Melayu. Kedah terletak 

di Utara Semenanjung Malaysia dan memiliki keluasan 9,425 km. Kebanyakan 

penduduk Kedah ialah orang Melayu dan sedikit sekali orang Cina dan India. 

Anggaran penduduk mengikut kaum pada tahun 2003 ialah : Melayu  (1,336,325), 

Cina  (252,987), India  (122,911),  bukan warganegara (35,293), lain-lain (27,532). Di 

negeri Kedah terdapat 12 buah daerah yang terdiri daripada Baling, Bandar Baharu, 

Kota Setar, Kuala Muda, Kubang Pasu, Kulim, Langkawi, Padang Terap, Pendang, 

Sik, Yan dan Pokok Sena. Di daerah Pendang sahaja mempunyai beberapa buah 

kampung yang mempunyai keistimewaan yang tersendiri. Di daerah ini juga terdapat 

penutur yang menuturkan dialek yang berbeza. Perbezaan dialek ini menyebabkan 

pengkaji terpanggil untuk menjalankan kajian terperinci yang melibatkan fonologi dan 

kata leksikal di daerah ini.  

 

Salah sebuah kampung yang dijadikan lokasi kajian ialah Kampung Bukit Jambul yang 

terletak lebih kurang 5 km dari pekan Pendang. Bukit Jambul yang mendapat nama 

sejak sekian lama, iaitu setelah berlakunya satu peperangan di Jambu, Pattani, 

Thailand, yang dahulunya merupakan Kerajaan Kedah Tua. Menurut sejarahnya, 

penduduk di Jambu yang berketurunan Raja Jambu telah melarikan diri akibat perang 

yang berlaku antara Kedah dan Siam. Ketika sampai di Bukit Jambul, mereka 

terselamat dan terus tinggal di situ dan menamakan bukit tersebut dengan nama Bukit 

Jambu. Lama-kelamaan Bukit Jambu berubah nama kepada Bukit Jambul. Oleh itu, 

ramai penduduk Kampung Bukit Jambul sekarang berketurunan Raja Jambu. Kampung 

Bukit Jambul mempunyai 1200 orang penduduk yang terdiri daripada pelbagai kaum, 

iaitu Melayu, Cina dan India. Kebanyakan penduduk Kampung Bukit Jambul bekerja 

sebagai pesawah, penoreh getah dan ada yang bekerja sendiri. Dari segi pendidikan, 

ramai anak tempatan kampung ini masih lagi menuntut di pusat pengajian tinggi dan 

bekerja di kota atau bandar.  

 

Sebuah lagi kampung yang menjadi lokasi kajian ialah Kampung Charok Kudong. 

Nama Charok Kudong diberi berdasarkan satu Charok (anak sungai) yang terputus, 

iaitu tidak sampai ke mana atau tiada penghujugnya. Oleh sebab itu, kampung ini 

dipanggil sebagai Charok Kudong. Ejaan Charok Kudong telah diwartakan sebelum 

tahun 1972, iaitu sebelum perisytiharan Sistem Ejaan Rumi Bahasa Melayu, dan nama 

ini kekal digunakan sehingga hari ini. Kampung ini mempunyai 169 keluarga dan 

penduduknya seramai 700 orang, yang terdiri daripada pelbagai lapisan golongan dan 

kaum. Pekerjaan penduduk di kampung Charok Kudong ialah bersawah, menoreh 

getah manakala golongan belia pula bekerja di bandar. Dari segi pendidikan, golongan  

belia di kampung ini ada yang menuntut di Pusat Pengajian Tinggi namun ada juga 

yang tidak berpendidikan tinggi.  

 

Kajian ini dibuat atas dasar kesedaran bahawa perlunya sesuatu kajian dilakukan 

terhadap sesuatu dialek untuk memaparkan variasi dialek Melayu yang pelbagai. 

Kajian ini merupakan satu kajian kesinambungan daripada tajuk projek ilmiah penulis 

semasa di peringkat bacelor yang bertajuk “Perbandingan di antara dialek-dialek 

Kampung Bukit Jambul dengan Kampung Charok Kudong di kawasan Pendang 

Kedah”. Kajian pada peringkat  ini hanya berfokus kepada kelainan penggunaan 

kedua-dua dialek, perbezaan kata leksikal, dan juga di samping menghuraikan sama 

ada dialek di Kampung Charok Kudong akan terus hidup pada masa hadapan dan cara 

untuk melestarikan dialek tersebut. 

Penyataan masalah 

 

Terdapat pelbagai kajian yang telah dilakukan oleh pengkaji yang berkaitan dengan 

dialek seperti dialek Kedah, Kelantan, Terengganu, Perak, Johor, Perlis, Pahang, dan 

Negeri Sembilan. Antara kajian yang dilakukan berkaitan dengan dialek termasuklah 

dari pelbagai aspek seperti perbandingan dialek dengan dialek lain atau perbandingan 

dialek dengan subdialek, perbandingan dialek dengan bahasa Melayu Baku dan 

pelbagai lagi kajian yang berkaitan dengan dialek termasuklah kajian dialek dari aspek 

fonologi, morfologi, sintaksis, semantik, mahupun kata leksikal. Ini termasuklah kajian 

yang ingin dilakukan oleh pengkaji yang berkaitan dengan “Perbandingan Antara 

Fonologi Dan Leksikal Dialek Utara Dengan Dialek Kelantan Charok Kudong Di 

Kedah”. Dalam kajian ini, pengkaji telah memfokuskan dua aspek utama yang 

merangkumi aspek fonologi dan leksikal. 

 

Justeru itu, rasional kajian ini hadir adalah yang pertama untuk menjelaskan inventori 

fonem dan penyebarannya dalam kedua-dua dialek yang ingin dikaji. Hal ini, akan 

mejelaskan kewujudan fonem vokal dan konsonan serta penyebaran dalam DU dan 

DCK. Kedua, untuk membandingkan proses fonologi yang berlaku dalam kedua-dua 

dialek berdasarkan teori Fonologi Generatif. Ketiga, kajian ini hadir untuk 

menghuraikan penggunaan kata leksikal dengan hubungan makna di antara kedua-dua 

dialek. Hal ini, meujuk kepada kata-kata yang ada dalam DU dan DCK yang 

mempunyai peranan dan maksud tertentu. 

 

Selain itu, kekuatan kajian ini dijalankan juga berasaskan kajian lepas yang masih 

memiliki ruang dan lompang dari pengkaji yang terdahulu berkaitan dengan fonologi 

dan kata leksikal seperti yang diterangkan sebelum ini berkaitan dengan tujuan utama 

kajian ini dijalankan. Pengkaji telah mengenal pasti lompang yang ada seperti kajian 

yang berkaitan dengan penyebaran inventori fonem dalam dialek. Pengkaji lepas yang 

membuat kajian berkaitan dengan inventori fonem iaitu Asmah Haji Omar (1985) 

hanya berfokuskan kepada satu dialek sahaja dan tidak membuat perbandingan dengan 

lebih jelas dari aspek vokal mahupun konsonan. Oleh itu, hadirnya kajian ini adalah 

untuk menjelaskan inventori fonem dan penyebarannya dalam dua dialek yang 

berbeza. 

 

Seterusnya, hadirnya kajian ini adalah bagi menganalisis dan membandingkan proses 

fonologi yang terlibat. Walaupun terdapat ramai pengkaji lepas yang membuat kajian 

berkaitan dengan proses fonologi termasuklah membandingkan dialek yang berbeza 

dari segi proses fonologi. Dalam kajian lepas yang dilakukan oleh Zaharani Ahmad 

(1993) lebih memfokuskan kepada aspek proses fonologi yang dengan kajian 

sebelumya seperti peleburan vokal, pendepanan nasal dan sebagainya. Oleh itu, 

kekuatan kajian ini adalah pengkaji cuba membandingkan proses fonologi yang 

melibatkan DU dan DCK.  

 

Berdasarkan aspek kata leksikal pula, kajian yang dilakukan oleh Ajib Che Kob (1977) 

yang bertajuk Dialek Geografi Pasir Mas: Fonologi dan Leksikal hanya membuat 

kajian dengan berfokuskan kepada satu dialek sahaja dengan menyenaraikan kata 

leksikal tersebut dan membezakannya berdasarkan kepada kelas kata. Justeru itu, 

pengkaji cuba mengisi lompang yang ada dengan menghuraikan penggunaan kata 

leksikal dengan hubungan makna berdasarkan kedua-dua dialek yang akan dikaji. 

Kesimpulannya, berdasarkan lompang dan kurangnya kajian lepas telah mendorong 

pengkaji untuk menjalankan kajian ini yang melibatkan “Perbandingan Antara 

Fonologi Dan Lesikal Dialek Utara Dengan Dialek Charok Kudong Di Kawasan 

Pendang Kedah”. 

 

 

Objektif kajian 

 

Pada umumnya, untuk mendapatkan bukti yang lebih kukuh berkenaan dengan kajian 

terhadap dialek Utara (DU) dan dialek Charok Kudong (DCK), pengkaji telah berusaha 

membandingkan kedua-dua dialek tersebut daripada pelbagai perspektif linguistik. 

Kajian ini dijalankan berlandaskan beberapa objektif utama. Objektif kajian ini adalah 

untuk: 

 

1) Menjelaskan inventori fonem dan penyebarannya dalam kedua-dua dialek. 

2) Membandingkan proses fonologi yang berlaku dalam kedua-dua dialek 

berdasarkan Teori Fonologi Generatif. 

3) Menghuraikan penggunaan kata leksikal dan hubungan makna di antara 

kedua-dua dialek. 

 

 

Kepentingan kajian 

 

Mengkaji dialek amatlah penting untuk menyuburkan penggunaannya dalam kalangan 

generasi akan datang. Dialek tidak seperti bahasa standard atau baku yang telah dibina 

hasil daripada satu perancangan yang rapi oleh pakar bahasa. Dialek ini hadir daripada 

satu proses yang tersendiri dan mempunyai kepelbagaian ayat. Dalam kajian ini 

terdapat banyak dapatan baharu yang dijangka dapat memberikan sumbangan bernilai 

terhadap usaha memperkaya, dan memperluas lagi kajian dalam bidang linguistik, 

khususnya aspek fonologi bahasa dan dialek-dialek Melayu yang masih kurang 

mendapat perhatian ahli linguistik. 

 

Kajian yang bertajuk “Perbandingan antara aspek fonologi dan leksikal dialek Utara 

dengan dialek Charok Kudong di Kedah” ini dilihat sebagai satu kajian yang penting 

kerana beberapa sebab. Pertama, kajian ini dapat dijadikan rujukan kepada sesiapa 

sahaja, termasuklah pelajar dan pengajar dalam proses Pengajaran & Pembelajaran. 

Dengan adanya rujukan dan bahan bacaan ini dapat mendorong pelajar dalam 

menjalankan kajian lain yang berkaitan dengan dialek. Mereka juga dapat mengetahui 

tentang sedikit sebanyak wujudnya subdialek yang ada di kawasan yang sama. Kedua, 

kajian ini juga penting kepada Negara khususnya Kementerian Penerangan, 

Komunikasi dan Kebudayaan sebagai khazanah di negeri Kedah. 

 

Selain itu, kajian ini juga cuba menjelaskan kepada umum tentang wujudnya perbezaan 

dialek di kawasan Pendang walaupun berasal dari satu daerah yang sama. Dalam kajian 

ini pengkaji cuba menjelaskan kepada umum tentang perbezaan kata leksikal yang 

pelbagai dan menghuraikan kata leksikal tersebut berdasarkan hubungan maknanya 

dalam bahasa Melayu baku. Kewujudan pelbagai keunikan dalam dialek Kelantan yang 

dituturkan di Kampung Charok Kudong menjadi tarikan yang utama dan mendorong 

pengkaji untuk mengkaji dengan lebih mendalam dan membuat perbandingan setiap 

aspek linguistiknya. 

Pengkaji juga ingin menunjukkan dan menjelaskan perbezaan dari segi fonologi 

termasuklah sebutannya kerana ramai yang tidak mengetahui tentang wujudnya 

perbezaan fonologi dalam kedua-dua dialek. Perbezaan ini berlaku mungkin juga 

disebabkan oleh pengaruh luar yang masuk ke kawasan ini. 

 

 

Skop kajian 

 

Kajian ini melibatkan 30 orang responden yang terdiri daripada 15 orang dari 

Kampung Bukit Jambul dan 15 orang dari Kampung Charok Kudong yang dipilih 

secara rawak dan boleh memberikan maklumat dan data linguistik untuk kajian ini.  

 

Selain itu, kajian ini melibatkan hanya dua buah kampung yang terletak di daerah 

Pendang, iaitu Kampung Bukit Jambul dan Kampung Charok Kudong. Dalam kajian 

ini, pengkaji berfokus kepada beberapa objektif kajian yang utama, iaitu untuk 

menjelaskan inventori fonem dan penyebarannya dalam kedua-dua dialek, untuk 

membandingkan proses fonologi yang berlaku dalam kedua-dua dialek berdasarkan 

teori fonologi generatif. Berdasarkan objektif kedua ini, pengkaji memfokuskan secara 

menyeluruh tanpa membahagikan proses fonologi yang sedia ada seperti pendepanan 

nasal, peleburan VK, faringalisasi geseran, penggeluncuran /i/ dan penyisipan [a], 

perendahan vokal, penggeluncuran getaran, pembelakangan vokal, glotalisasi geseran 

dan penyisipan [j]. Selain itu, kajian ini juga adalah untuk menghuraikan penggunaan 

kata leksikal dan hubungan makna di antara kedua-dua dialek. 

 

 

Definisi operasional 

 

Dialek 

 

Dialek ialah variasi daripada sesuatu bahasa yang digunakan dalam pertuturan oleh 

sekumpulan penutur di sesebuah tempat. Oleh itu, pelbagai definisi dialek telah 

dikemukakan oleh ahli linguistik yang mengemukakan tentang definisi dialek itu 

sendiri. Semua definisi dialek ini telah dijelaskan dalam pengenalan. Pengkaji telah 

mengemukakan pendapat tokoh tentang definisi dialek ini. Antara tokoh yang 

mengemukakan pendapat mengenai dialek adalah seperti Nik Safiah Karim (1967), 

Ayatrohaedi (1979), Abdul Hamid Mahmood (1982), Asmah Haji Omar (1985) dan 

juga Chambers dan Trudgill (1990). 

 

Menurut pendapat Asmah Haji Omar (1985) yang mengatakan bahawa dialek daerah 

juga merupakan satu kelainan daripada satu bahasa yang terbit daripada perbezaan 

aspek pengucapan sekumpulan penutur tersebut yang dipengaruhi oleh alam 

sekitarnya. Manakala dialek sosial pula merujuk kepada kelas sosial dan tingkat 

pendidikan penuturnya. Dalam kajian yang dilakukan oleh pengkaji ini, penggunaan 

dialek yang berbeza adalah disebabkan oleh kelas sosial dan tingkat pendidikan 

penutur tersebut. Terdapat penutur yang bekerja dan mendapat pendidikan luar 

daripada kawasan kajian. 

Fonologi 

 

Fonologi merupakan salah satu komponen tatabahasa yang mengkaji bunyi dan 

merupakan aspek terpenting dalam sistem bahasa. Biasanya, fonologi menumpukan 

kajiannya terhadap sistem bunyi bahasa dalam pertuturan. Fonologi juga cuba 

menghuraikan kejadian perubahan bahasa apabila morfem digabungkan dalam proses 

pembentukan ayat sesuatu bahasa. Di samping itu, fonologi turut menerokai cara bunyi 

itu mengikut susunan tertentu. Dalam kajian ini juga pengkaji telah menggunakan 

fonologi segmental untuk mendapatkan analisis yang lebih baik. 

  

Fonologi segmental mengkaji segmen pada tingkat segmen atau melodi yang berada di 

bawah mora dalam hierarki fonologi. Bagaimanapun penggunaan istilah segmen dalam 

kajian ini agak berbeza daripada apa yang difahami dalam analisis linear dan 

struktural. Segmen tidak lagi merujuk hanya kepada unsur atau unit fonem sahaja, 

tetapi digunakan juga bagi merujuk kepada unit tona, konsonan, vokal, suku kata dan 

lain-lain (Zaharani 1996). Ini termasuklah konsonan atau vokal terbitan yang bersifat 

underspesifikasi (mudah diramal) walaupun tidak fonemik dan tidak terdapat dalam 

bentuk dalaman.  

 

Fonem pula ialah satu unit bunyi yang berbeza secara eksplisit dan boleh membezakan 

makna. Ia terdiri daripada konsonan dan vokal yang terbina secara dalaman dan 

kehadirannya sukar diramal. Oleh itu, istilah fonem adalah lebih sempit daripada 

segmen. Semua fonem adalah segmen, tetapi tidak semua segmen adalah fonem. 

Fonem merealisasikan segmen. Oleh itu, secara kebiasaannya fonem bagi sesuatu 

bahasa dijelaskan dengan menggunakan carta inventori, manakala segmen tidak 

dimasukkan ke dalam carta tersebut atas sifatnya yang mudah diramal hasil 

perealisasian fonem. Dalam kajian ini, pengkaji telah menjalankan kajian berdasarkan 

fonem yang ada dalam DU dan DCK yang terdiri daripada konsonan dan vokal. Dalam 

objektif kedua pula adalah berdasarkan kepada proses fonologi yang terdapat dalam 

kedua-dua dialek yang dikaji. 

 

Selain itu, fitur distingtif yang mula diperkenalkan oleh Trubetzkoy (1939),  dan 

Jakobson (1941) dari aliran praha terbahagi kepada dua, iaitu ciri pembeza unari 

(unary) dan binari (binary). Ciri pembeza unari ialah ciri yang mempunyai satu nilai 

sahaja untuk membezakan makna, misalnya ciri labial, koronal, dan dorsal. Manakala 

ciri pembeza binari pula mempunyai dua nilai iaitu [] untuk membezakan makna, 

misalnya [bundar], [anterior], dan [tinggi]. Contohnya, segmen vokal [p] dengan 

[t] boleh dibezakan dengan menggunakan fitur unari kerana [p] mempunyai fitur unari 

labial, manakala [t] mempunyai fitur unari koronal, tetapi [p] dengan [b] tidak berbeza 

dari segi fitur unarinya kerana kedua-duanya adalah labial. Ia hanya boleh dibezakan 

dengan menggunakan fitur binari, iaitu [p] mempunyai fitur [–suara], manakala [b] 

mempunyai fitur [+suara]. 

 

 

Inventori fonem 

 

Inventori fonem merujuk kepada senarai fonem yang bersifat dalaman yang wujud 

dalam sesuatu bahasa. Oleh itu, segmen-segmen terbitan, pinjaman, yang 

penyebarannya terhad, dan yang mudah diramal kehadirannya, tidak termasuk dalam 

inventori fonem. Inventori fonem ini terbahagi kepada dua, iaitu inventori fonem 

konsonan dan inventori fonem vokal. 

 

 

Kata leksikal  

 

Kata leksikal merujuk kepada kosa kata atau perbendaharaan kata. Kata leksikal juga  

bersinonim dengan leksis. Secara global, bentuk leksikal bermakna kata-kata dalam 

bahasa daerah atau loghat daerah seseorang penutur. Bentuk leksikal dialek 

mempunyai kelainan berbanding bentuk leksikal baku dari sebutan, intonasi, etimologi 

dan morfologinya. Ini termasuklah kajian leksikal yang dilakukan oleh Ajib Che Kob 

(1977) yang membuat kajian berkaitan dengan mengklasifikasikan kosa kata 

berdasarkan kajian dialek Goegrafi Pasir Mas. Dalam kajian yang akan dijalankan oleh 

pengkaji ini, pengkaji akan menjalankan kajian berdasarkan kata leksikal dengan 

hubungan makna yang menghuraikan persamaan dan perbezaan kata leksikal tersebut 

dengan kedua-dua dialek. 

 

 

Kesimpulan 

 

Dalam bab ini pengkaji telah menekankan tentang objektif atau tujuan utama pengkaji 

memilih untuk menjalankan kajian perbandingan antara kedua-dua dialek. Walaupun 

kedua-dua dialek ini iaitu dialek Utara dan dialek Charok Kudong dituturkan di 

kawasan yang sama iaitu di Pendang, Kedah tetapi wujud perbezaan dan persamaan 

dari segi fonologi atau sebutan dan hubungan makna dalam kata leksikal. 

 

Hal ini telah menjadi daya tarikan yang utama kepada pengkaji untuk menjalankan 

kajian berdasarkan kepada beberapa objektif utama tersebut. Kajian ini diharapkan 

dapat memberitahu masyarakat di Kedah mahupun dari luar Kedah tentang kewujudan 

perbezaan dari aspek fonologi dan juga kata leksikal dalam kedua-dua dialek tersebut. 

Hasil kajian ini juga diharapkan dapat  dimanfaatkan dan dijadikan rujukan  pelbagai 

pihak, terutama sekali kepada ahli linguistik, pelajar linguistik dan kepada masyarakat 

setempat yang berkaitan. 

